
Efni: Umsögn Skógræktarinnar um „Aðgerðaáætlun í loftslagsmálum 2018 – 2030, 1. útgáfa“, Mál nr. S-124/2018

Vísað er til aðgerðaáætlunar í loftslagsmálum 2018-2030 sem birt er í samráðsgátt stjórnvalda og þar sem óskað er eftir umsögnum um hana. Skógræktin þakkar fyrir að fá tækifæri til að veita umsögn um aðgerðaáætlunina.

Samkvæmt aðgerðaáætluninni verður ráðist annars vegar í átak í orkuskiptum í samgöngum og hins vegar í umfangsmikið átak í kolefnisbindingu og bættri landnotkun (með nýskógrækt, endurheimt birkiskóga,  kjarrlendis og votlendis, stöðvun jarðvegseyðingar og landgræðslu), ekki síst til að vinna að markmiði um kolefnishlutleysi árið 2040. Um fjórum milljörðum króna verður varið til aðgerða sem tengjast kolefnisbindingu á næstu fimm árum (liðir 18-22).

Vísindamenn hafa reiknað út það magn koldíoxíðs sem þjóðir heims geta losað ef markmiðið er að halda hlýnun loftslags af mannavöldum vel undir 2°C  – og helst innan 1,5°C-markanna fyrir árið 2030[footnoteRef:1]. Í nýjustu skýrslu milliríkjanefndar Sameinuðu þjóðanna um loftslagsbreytingar (IPCC)[footnoteRef:2] er mið tekið af birtum niðurstöðum rannsókna á þeim möguleika að halda hnattrænni hlýnun innan 1,5°C. Í skýrslunni eru taldar að óbreyttu litlar líkur á því að fyrir árið 2030 náist að halda hlýnun innan 1,5°C-markanna – jafnvel þótt öll þjóðríki efni þau loforð sem gefin voru með Parísarsamkomulaginu 2015 – nema mönnum takist að þróa skilvirka tækni til þess að nema koldíoxíð úr andrúmslofti. Sem stendur, er eina tiltæka og raunhæfa „tæknin“ sem þjóðum heims stendur til boða á þessu sviði byggð á ljóstillífun, þ.e. kolefnisbindingu í gróðri og jarðvegi.  [1:  Levin, K. 2018. According to New IPCC Report, the World Is on Track to Exceed its “Carbon Budget” in 12 Years. World Resources Institute, https://www.wri.org/blog/2018/10/according-new-ipcc-report-world-track-exceed-its-carbon-budget-12-years]  [2:  Intergovernmental Panel on Climate Change. 2018. Global Warming of 1.5 °C. http://www.ipcc.ch/report/sr15/] 


Fáar þjóðir eiga eins rík tækifæri til að nýta sér kolefnisbindingu í gróðurvistkerfum og Íslendingar. Ísland er eitt þeirra landa Evrópu sem orðið hafa fyrir einna mestri vistfræðilegri hnignun af mannavöldum, þ.m.t. stórfelldri skerðingu þess kolefnisforða sem landvistkerfin höfðu byggt upp frá ísöld fram að landnámi. Skógum og kjarri – sem eitt sinn þakti 25%-40% landsins – hefur verið eytt að mestum hluta og þar með þeim kolefnisforða sem bundinn var í skóglendi og skógarjarðvegi fyrir landnám. Stærstum hluta þess lands sem gróinn var öðrum þurrlendisgróðri við landnám hefur einnig hnignað mjög. Afleiðingin er að þriðjungur lands hefur nú minna en 20% gróðurþekju. Til viðbótar er um þriðjungur landsins með rýra eða laskaða gróðurþekju. Talið er að með jarðvegsrofi eða niðurbroti lífrænna efna í jarðvegi illa gróinna svæða losi þetta land árlega meiri koltvísýring út í andrúmsloftið  en það bindur. Þessari öfugþróun liðinna alda mætti snúa við með breyttri landnýtingu, og um leið efna loforð Íslands til Parísarsamkomulagsins og ná kolefnishlutleysi á komandi árum og áratugum.
Það er í þessu ljósi sem það hlýtur að teljast mikilvægt og brýnt markmið að draga úr beinni losun gróðurhúsalofttegunda af mannavöldum á Íslandi jafnframt því að dregið verði úr losun vegna landnýtingar og að stóraukin verði kolefnisbindingu í skógum og öðrum landvistgerðum Íslands. 

